Mae’r gallu i gyfrif yn ymddangos i lawer o oedolion yn broses syml iawn – dysgu enwau’r rhifau mewn trefn a’u cysylltu â gwrthrychau. Ond i’r plentyn ifanc mae dysgu cyfrif yn llawer mwy cymhleth gan ofyn am y gallu i gyd-drefnu sawl agwedd sef :

        Gwybod trefn sefydlog enwau’r rhifau – deall bod rhaid adrodd 

        enwau’r rhifau yn yr un drefn bob tro.

        Cyfatebiaeth un i un – deall bod rhaid cysylltu un enw rhif ag un

        gwrthrych a gwybod sut i gyfrif mewn ffordd systematig i sicrhau

        bod pob gwrthrych yn cael ei gyfrif unwaith yn unig.

        Y Cyswllt Cardinal-Trefnol – deall bod enw’r rhif olaf nid yn unig

        yn cyfeirio at yr eitem olaf (yr agwedd drefnol o gyfrif) ond hefyd yn 

        rhoi cyfanswm yr eitemau yn y set (yr agwedd gardinal o gyfrif).

        Cadwraeth Rhif – sylweddoli nad yw nifer yr eitemau mewn set yn 

        newid wrth iddynt gael eu symud o gwmpas e.e. gwasgaru neu 

        bentyrru.

        Amherthnasoldeb Trefn – sylweddoli pa bynnag drefn yr ydych

        yn cyfrif y set ynddi, yr un nifer o eitemau fydd ynddi.

        Amherthnasoldeb Gwrthrych – sylweddoli nad yw maint y 

        gwrthrychau yn bwysig. Efallai bod tair doli a thair marblen yn 

        edrych yn wahanol ond mae’r un nifer o ddolis ag sydd o farblis.

        ‘Subitization’  – y gallu i weld bod nifer bendant o wrthrychau

        heb eu cyfrif. Rydym fel arfer yn gallu gwneud hyn ar gyfer hyd at

        chwe gwrthrych.

Mae'n bwysig bod plant ifanc yn cael profiad helaeth o weithio gyda gwrthrychau y gallant eu symud yn hytrach na chasgliadau o luniau i’w cyfrif. Gall athrawon fodelu’r weithred o gyfrif yn effeithiol drwy godi a symud gwrthrychau i un ochr. Gall arsylwi’n fanwl a gwrando ar strategaethau plant wrth iddynt gyfrif y gwrthrychau eu hunain ddatgelu pa un o’r agweddau uchod maent wedi’u meistroli a pha rai sydd angen eu datblygu o hyd.

Yn ogystal â darparu gweithgareddau sydd yn ffocysu ar y gwahanol agweddau ar gyfrif a ddisgrifiwyd eisoes, mae’n bwysig i gynorthwyo plant i ddeall bod cyfrif ymlaen fesul un yn gyfystyr ag adio un bob tro tra bod cyfrif yn ôl fesul un yn gyfystyr â thynnu un bob tro.

Unwaith mae dealltwriaeth y plant o’r broses gyfrif wedi cyrraedd y lefel yma, mae’n bwysig i ddatblygu sgiliau eraill.  Mae’r rhain yn cynnwys cyfrif ymlaen ac yn ôl gan gychwyn o rifau gwahanol (gan gynnwys cyfrif yn ôl tu hwnt i sero), cyfrif mewn camau o wahanol faint (yn enwedig camau o ddeg) ac, ymhellach ymlaen, cyfrif mewn degolion, ffracsiynau a rhifau negatif.

Fel mae dealltwriaeth a sgiliau’r plant yn cynyddu, mae’n bwysig i’w hannog i chwilio am batrymau yn eu cyfrif, i ddefnyddio’r patrymau hyn i gyffredinoli ac, wrth weithio gyda rhifau mawr, i gysylltu cyfrif ag adio, tynnu, lluosi a rhannu.

Cyfrif yn y Dosbarth Derbyn
· Gadewch i ni adrodd rhigymau rhif gyda’n gilydd.

Un, dau, tri, Mam yn dal pry’ . . .

Un wiwer hapus yn bwyta llwyth o gnau . . .

Mae gen i un gaseg yn pori . . .

· Gadewch i ni ganu caneuon cyfrif gyda’n gilydd.

Un hwyaden unig yn nofio ar y llyn . . .

Mochyn tew a bychan yn rowlio yn ei gwt . . .

Hen wr mwyn yn chwarae un . . . 

· Adroddwch y dilyniant rhifau Un, dau, tri . . . yn araf iawn, yn uchel iawn, wrth glapio . . . Beth am gyfrif yn ôl ?

· Cyfrwch o amgylch y cylch. Dechreuwch â Llew sy’n rhif 5. Pwy fydd yn dweud 10 ?

· Byddaf yn dweud rhif, yna cewch chi gyfrif ymlaen – neu yn ôl - o’r rhif hwnnw.

· Pa rif sydd yn dod nesaf ar ôl 6 wrth i chi gyfrif ? Ar ôl 8 ? Ar ôl 16 ?

· Pa rif sydd yn dod un cyn 5 wrth gyfrif ? Cyn 9 ? Cyn 18 ?

· Cyfrwch ymlaen dri rhif o 4 . . . pump, chwech, saith.
· Cychwynnwch o 9. Daliwch o yn eich pen. Cyfrwch yn ôl i 3 . . . naw, wyth, saith, chwech, pump, pedwar, tri.
· Cyfrwch y cerrig, botymau, tedis, cregyn, ceir hyn . . . Cewch eu symud wrth i chi gyfrif.

· Cyfrwch y blociau hyn mewn llinell syth, wedi’u stacio, wedi eu gwasgaru . . . Cewch gyffwrdd â nhw wrth i chi gyfrif.

· Cyfrwch y ciwbiau hyn. Maen nhw i gyd yr un maint â’r un siâp. Nawr cyfrwch y briciau hyn. Maen nhw o wahanol feintiau a siapiau.

· Edrychwch ar fy mysedd. Allwch chi ddweud sawl bys rydw i’n dal i fyny heb fynd ati i’w cyfrif ?

· Edrychwch ar y dis neu’r domino hwn. Allwch chi ddweud sawl smotyn sydd yna heb fynd ati i’w cyfrif ?

· Cyfrwch y nifer o weithiau rydw i’n hercian, neidio, clapio . . .

· Adroddwch y dilyniant rhifau Deg, dau ddeg, tri deg . . . yn araf iawn, yn uchel iawn, wrth ddangos deg o fysedd . . . Beth am gyfrif yn ôl ?

· Cyfrwch ymlaen fesul deg o 30 hyd at 70.

· Cyfrwch yn ôl fesul deg o 80 i 20.

· Cyfrwch fesul un ond sibrwd bob yn ail rif – un, dau, tri, pedwar, pump . . .
· Cyfrwch y parau o esgidiau, sanau, menig, plant, anifeiliad . . .

Cyfrif ym Mlwyddyn 1
· Cyfrwch o amgylch y cylch gan gychwyn â Sioned sy’n rhif un. Faint o blant sydd yn ein dosbarth heddiw ? Beth am gyfrif yn ôl nawr ?

· Adroddwch rigymau cyfrif.

· Adroddwch y dilyniant rhifau Deg, dau ddeg, tri deg . . . yn araf iawn, yn uchel iawn, wrth ddangos deg o fysedd . . . Beth am gyfrif yn ôl ?

· Tynnwch24 cownter allan o’r bag.

· Pwyntiwch at y pedwerydd cownter yn y rhes hon. Pa liw yw’r seithfed 

     cownter ? Pwyntiwch at y trydydd cownter coch.

· Cychwynnwch o 16 a chyfrif ymlaen fesul un hyd at 30.

· Cychwynnwch o 15 a chyfrif yn ôl fesul un hyd at 0. 

· Cyfrwch ymlaen chwech o 12.

· Cyfrwch yn ôl pedwar o 18.

· Defnyddiwch y sgwâr cant hwn. Cyfrwch ymlaen fesul deg o sero . . . 30 . . .  3.

· Defnyddiwch y sgwâr cant hwn. Cyfrwch yn ôl fesul deg o 100 . . . 70 . . . 63.

· Cyfrwch ymlaen tri deg o 50.

· Cyfrwch yn ôl fesul deg o 80 hyd at 30.

· Gadewch i ni gyfrif ein esgidiau yn ein tro. Sibrydwch eich rhif cyntaf. Gwaeddwch eich ail rif. Pa rifau gafodd eu sibrwd ? Pa rifau gafodd eu 

     gweiddi ?

· Cyfrwch trwy adrodd yr eilrifau. Cyfrwch trwy adrodd yr odrifau. Beth am gyfrif yn ôl ?

Cyfrif ym Mlwyddyn 2
· Adroddwch y dilyniannau rhifau hyn ymlaen ac yn ôl :

Sero, un, dau, tri, pedwar, pump . . . un cant.

Sero, deg, dau ddeg, tri deg . . . un cant.

Sero, cant, dau gant, tri chant . . . un fil.

· Cyfrwch y botymau yn y jar trwy eu grwpio fesul deg.

· Cyfrwch y plant yn y dosbarth trwy eu grwpio fesul dau.
· Beth fyddai’r ffordd orau o gyfrif y nifer o adar yn ymweld â’r bwrdd adar, Smarties mewn tiwb, plant yn yr ysgol, llyfrau yn y llyfrgell . . . ?
· Cychwynnwch o 57 a chyfrif ymlaen fesul un hyd at 100.
· Cychwynnwch o 45 a chyfrif yn ôl fesul un hyd at sero.
· Cyfrwch ymlaen chwech o 63.
· Cyfrwch yn ôl saith o 78.
· Cyfrwch ymlaen fesul deg o 30 . . . 26 hyd at 100. Gellwch ddefnyddio’r sgwâr cant i’ch helpu. Beth am i chi gau eich llygaid os ydych yn gallu cyfrif heb y sgwâr cant nawr ?
· Cyfrwch yn ôl fesul deg o 80 . . . 72 hyd at sero. Gellwch ddefnyddio’r sgwâr cant i’ch helpu. Beth am i chi gau eich llygaid os ydych yn gallu cyfrif heb y sgwâr cant.
· Cyfrwch gan adrodd yr eilrifau. Cyfrwch gan adrodd yr odrifau. Beth am gyfrif yn ôl ?
· Cyfrwch ymlaen fesul dau o 24. A fyddwn ni’n cyrraedd 53 ? Sut y gwyddoch chi ?
· Cyfrwch ymlaen fesul dau o 15. A fyddwn ni’n cyrraedd 48 ? Sut y gwyddoch 
     chi ?
Cyfrif ym Mlwyddyn 3
· Cychwynnwch o 80, 200, 452 . . . a chyfrif ymlaen neu yn ôl fesul un.

· Cychwynnwch o 60, 72, 480, 562 . . . a chyfrif ymlaen neu yn ôl fesul deg.

· Cychwynnwch o 400, 520 . . . a chyfrif ymlaen neu yn ôl fesul cant.

· Cyfrwch fesul tri hyd at 30. Nawr cyfrwch yn ôl.

· Dechreuwch ar 2 a chyfrwch ymlaen fesul tri. Faint mor bell allwch chi fynd ?

· Cyfrwch fesul pedwar hyd at 40. Nawr cyfrwch yn ôl.

· Dechreuwch ar 5 a chyfrwch ymlaen fesul pedwar. Faint mor bell allwch chi fynd ?

· Cyfrwch fesul pump hyd at 50. Nawr cyfrwch yn ôl. 

· Pe byddem yn cyfrif fesul pump o amgylch y cylch, gan ddechrau â Meinir ar 20, pwy fyddai’n dweud 60 ?

· Pe byddai pawb yn ein dosbarth yn gwisgo cardigan â phum botwm arni, sawl botwm fyddai yna i gyd ? Sut gawsoch chi’r ateb ?

· Cyfrwch ymlaen fesul pum deg hyd at 1000, ac yna yn ôl i sero.

· Pa rif sydd 30 ar ôl 6 ? Pa rif sydd 20 o flaen 89 ?

· Pa rif yw’r trydydd rhif cyn 31 ? Pa rif yw’r pedwerydd rhif ar ôl 48 ?

· Cyfrwch fesul hanner neu chwarter. Faint mor bell ellwch chi fynd ?

Cyfrif ym Mlwyddyn 4
· Cyfrwch ymlaen fesul un, deg neu gant o 569.

· Cyfrwch yn ôl fesul un, deg neu gant o 732.

· Cyfrwch ymlaen fesul mil o 2300.

· Cyfrwch yn ôl fesul mil o 8700.

· Cychwynnwch o 23. Sawl deg ydych chi angen eu hadio i gael mwy na 100 ?

· Cychwynnwch o 374. Sawl cant ydych chi angen eu hadio i gael mwy na 1000 ?

· Pa rif sydd 70 yn fwy na 625 ? Pa rif sydd 50 yn llai na 625 ?

· Pa rif sydd 300 yn fwy na 520 ? Pa rif sydd 200 yn llai na 520 ?

· Pa rif sydd 10 yn fwy na 2374 ? Pa rif sydd 10 yn llai na 2374 ?

· Pa rif sydd 100 yn fwy na 3578 ? Pa rif sydd 10 yn llai na 3578 ?

· Pa rif sydd mil yn fwy na 4999 ? Pa rif sydd mil yn llai na 4999 ? 

· Cychwynnwch o unrhyw rif dau-ddigid a chyfrwch ymlaen fesul dau, tri, pedwar neu bump hyd at 100. Beth am gyfrif yn ôl ?

· Cyfrwch yn ôl fesul pedwar o 40. Beth sydd yn digwydd wrth i chi gyrraedd sero ? Ydych chi’n gallu parhau â’r cyfrif ?

· Cyfrwch fesul dau ddeg pump hyd at 500, ac yna yn ôl. 

· Cyfrwch ymlaen mewn camau o 0.5. Faint mor bell ellwch chi fynd ?

· Cychwynnwch o sero a chyfrwch ymlaen mewn camau o 0.1.

· Cychwynnwch o 5.1 a chyfrwch ymlaen neu yn ôl mewn camau o 0.1.

Cyfrif ym Mlwyddyn 5
· Cyfrwch yn ôl fesul pedwar o 7 : saith, tri, negatif un, negatif pump . . .
· Cyfrwch ymlaen o sero fesul chwech, saith, wyth neu naw hyd at 100 ac yna yn ôl i sero.

· Ewch ati i chwarae Fizz Buzz o amgylch y dosbarth. Gydag unrhyw luosrif o bedwar dywedwch Fizz. Gydag unrhyw luosrif o chwech dywedwch Buzz. Os yw’r ddwy nodwedd yn perthyn i’r rhif, dywedwch Fizz Buzz.

· Cyfrwch fesul un deg un hyd at 132 ac yna yn ôl i sero. Ydych chi’n gallu cyfrif yn ôl heibio sero ?

· Cyfrwch fesul dau ddeg pump hyd at 1000 ac yna yn ôl.

· Mae gan y patrwm mwclis hwn dair goch, pedair las, tair goch, pedair las . . . Pa liw yw’r pumed ar hugain fwclisen ? Beth yw safle’r ugeinfed fwclisen goch ? 

· Cyfrwch ymlaen neu yn ôl o unrhyw rif dau-ddigid mewn camau o 19, 21 neu 25.

· Cyfrwch gan adrodd y rhifau sgwâr hyd at 100.

· Cychwynnwch o 5.2 a chyfrwch ymlaen mewn camau o 0.2.

· Cyfrwch ymlaen o sero mewn camau o 0.5 ac yna yn ôl i sero.

Cyfrif yn Mlwyddyn 6
· Cyfrwch ymlaen o unrhyw rif dau-ddigid fesul chwech, saith, wyth neu naw hyd at 100 ac yna yn ôl.

· Cyfrwch ymlaen fesul un deg un, un deg dau, un deg pump, dau ddeg un neu ddau ddeg pump ac yna yn ôl. Ydych chi’n gallu cyfrif yn ôl heibio sero ?

· Cyfrif mewn camau o 0.1, 0.5 neu 0.25 hyd at 10 ac yna yn ôl i sero.

· Cyfrwch gan adrodd y rhifau sgwâr hyd at 144 ac yna yn ôl i 1.

· Ewch ati i chwarae Fizz Buzz o amgylch y dosbarth. Gydag unrhyw luosrif o 7 dywedwch Fizz. Gydag unrhyw luosrif o 6 dywedwch Buzz. Os yw’r ddwy nodwedd yn perthyn i’r rhif, dywedwch Fizz Buzz.
· Cyfrwch ymlaen fesul chwech o 5. Hyd at ba rif y dylem ni gyfrif os ydym ni am gyfrif yn ôl fesul saith a chyrraedd 5 ? Ellwch chi esbonio pam ? Oes yna bosibiliadau eraill ?

· Cyfrwch ymlaen fesul wyth o 6. Hyd at ba rif y dylem ni gyfrif os ydym ni am gyfrif yn ôl fesul naw a chyrraedd 6. Ellwch chi esbonio pam ? Oes yna bosibiliadau eraill ?

Mae’r ddelwedd o linell rif yn cynorthwyo plant i ddeall y broses o gyfrif ymlaen 

ac yn ôl a’i pherthynas ag adio a thynnu. Bydd plant yn gwneud defnydd o’r broses hon ar wahanol lefelau yn ôl eu hoed a’u gallu.   

Disgwyliadau

Blwyddyn 1
4 + 8

7 – 3

13 + 4

15 – 3
cyfrif ymlaen fesul un o 8

cyfrif yn ôl fesul un o 7

cyfrif ymlaen fesul un o 13

cyfrif yn ôl fesul un o 15



Blwyddyn 2
24 + 3 

37 – 4

12 + 6

18 – 4


cyfrif ymlaen fesul un o 24

cyfrif yn ôl fesul un o 37

cyfrif ymlaen fesul dau o 12

cyfrif yn ôl fesul dau o 18

Blwyddyn 3
40 + 30

90 – 40

35 – 15
cyfrif ymlaen fesul deg o 40

cyfrif yn ôl fesul deg o 90

cyfrif ymlaen fesul 5 o 15



Blwyddyn 4
73 – 68

86 – 30

570 + 300

960 – 500
cyfrif ymlaen 2 i 70 wedyn 3 i 73

cyfrif yn ôl fesul deg o 86

cyfrif ymlaen fesul cant o 570

cyfrif yn ôl fesul cant o 960



Blwyddyn 5
1½ + ¾  


cyfrif ymlaen fesul chwarter

Blwyddyn 6
1.7 + 0.5
cyfrif ymlaen fesul degfed



Yn y pen draw anelir at ddisodli’r dull o gyfrif ymlaen ac yn ôl gyda strategaethau mwy effeithlon.

Dylai plant o bob oed gael cyfleoedd rheolaidd i atgyfnerthu a datblygu eu sgiliau cyfrif. Yn ogystal â’r gweithgareddau a gynhwysir yn y bennod hon, awgrymir defnyddio’r technegau addysgu canlynol yn ystod y sesiynau 10 munud cyn y prif weithgaredd addysgu.   

Y Pendil Cyfrif

Bydd angen darn hir o linyn gyda phwysyn wedi’i gysylltu ag un pen i greu pendil. Gellir defnyddio tegan meddal megis pry copyn neu bêl liwgar yn ôl oedran y plant. Daliwch y llinyn fel bod y pendil yn rhydd i siglo. Mae hyn yn sefydlu rhythm cyfrif i’r plant ei efelychu. Gellir ymestyn neu fyrhau hyd llinyn y pendil i newid cyflymder y sigl. Mae plant yn cyfrif ar bob yn ail sigl. Gellir ymestyn i gyfrif ar bob sigl os yw hynny’n addas.


Er enghraifft :                                           

Mae’r plant yn gwylio’r           

pendil gan gyfrif ymlaen                

fesul deg o 23.                          cychwyn     23             33             43             53

Y Ffon Gyfrif

Mae’r ffon gyfrif yn ddarn o bren wedi’i farcio yn ddeg rhan hafal gyda dau liw bob yn ail neu gyda thâp lliw wedi’i lapio o amgylch i greu’r rhaniadau. Nid yw hyd y ffon yn bwysig, er bod ffon fedr wedi’i marcio mewn decimedrau yn addas iawn. Posibiliad arall yw darn o goesyn brws wedi’i farcio gyda thâp lliw. Daliwch y ffon yn llorweddol gan bwyntio at bob rhaniad yn ei dro.

Er enghraifft :

Pwyntiwch at un pen y ffon gan

ddweud wrth y plant mai sero

sy’n mynd yno. Gofynnwch iddynt

gyfrif fesul dau. Pwyntiwch at bob    0     2     4     6     8 . . .

rhaniad yn ei dro fel bod y plant

yn cyfrif mewn lluosrifau o ddau.                    Cyfrif ymlaen mewn lluosrifau o 2.










